
१०.व्यङ्ग्यबिन्दुः]
११९
मन्दारमरन्दचम्पूः ।



	

तिलकभ्रमरश्लिष्टं हरिः पश्यति तन्मुखम् ।

यत्रावयविनिरूपणमात्रेऽवयवनिरूपणमात्रे(?) वा ।

तन्निरवयवं ज्ञेयं कविसंरम्भस्य विश्रान्तिः ॥

तद्द्वेधा केवलं माला तयोर्लक्ष्ये ब्रुवे क्रमात् ।

सिचयान्तश्चले तस्याः कुचकुम्भेऽकरोत्करम् ॥ ५२ ॥

सौन्दर्याब्धिर्लता कान्तेर्बाणः कामस्य या प्रिया ।

तत्परम्परितं यत्तु रूपकाश्लिष्टरूपकम् ॥

तदपि द्विविधं प्रोक्तं श्लिष्टाश्लिष्टविभेदतः ।

तद्द्वयं च पुनर्द्वेधा मालाकेवलभेदतः ॥

अथोदाहरणान्येतद्भेदानां ब्रूमहे क्रमात् ।

श्यामालंकारशीतांशुः सुमनोवृन्दमाधवः ॥ ५३ ॥

कमलोदयमार्तण्डः स जीयान्नन्दनन्दनः ।

श्रुतिशेखरविस्फूर्जन्मञ्जुलास्योरुमण्डले ॥ ५४ ॥

नन्दसूनोर्नरीनर्ति राधिकापाङ्गनर्तकी ।

मारदावानलासारः कृष्णप्रेमलतामधु[:] ॥ ५५ ॥

वासुदेवचकोरेन्दुबिम्बं जयतु राधिका ।

राधिकानलिनीवक्त्रकुसुमभ्रमरो हरिः ॥ ५६ ॥

खेलत्युच्छृङ्खलं गोपललनाराममण्डले ।

समाधिकन्यूनभेदात्त्रिधा ताद्रूप्यरूपकम् ॥

सुगमत्वान्न लक्ष्मैतल्लक्ष्याणि ब्रूमहे क्रमात् ।

पङ्कजं पश्य कान्तेति राधयोक्तः स माधवः ॥ ५७ ॥

उवाचान्येन कि तेन सुन्दरे सति ते मुखे ।

निशामुकुलितात्पद्मान्मुखपद्मं मनोहरम् ॥ ५८ ॥

इति ब्रुवन्नाससाद राधां माधवषट्पदः ।

असागरसमुद्भूतामत्रिविष्टपवासिनीम् ।

अन्यां कल्पलतामेनां हरिः पश्यति राधिकाम् ॥ ५९ ॥

